
Individualno stručno usavršavanje

Tema: Djeca sa poremećajima u ponašanju
ŠTA JE POREMEĆAJ U PONAŠANJU (PUP)?
Poremećaj u ponašanju jest ponašanje koje odstupa od norme u odnosu na specifično vrijeme, kulturu, očekivanja, uvjetovano organski ili reakcijom na okruženje koje zbog višedimenzionalnosti, učestalosti i težine oslabljuje potencijale djeteta za razvoj, učenje i rad te koje dijete ne može nadvladati bez posebne pedagoško – tarapeutske pomoći.

Pojednostavljeno rečeno, pojam „poremećaj u ponašanju“ obuhvata sva društveno nepoželjna i neprihvatljiva ponašanja, ponašanja koja odstupaju od uobičajenih, očekivanih, „normalnih“.

U pedagoško – psihološkoj literaturi  ne postoji jedinstveno određivanje ovog pojma . Terminologija u vezi sa ovom pojavom je različita i neusaglašena. Često kao sinonimi se javljaju termini: neprilagođeno ponašanje, asocijalno ponašanje, devijantno ponašanje, neprihvatljivo ponašanje, nedisciplinovano ponašanje, ometajuće ponašanje ...
UZROCI   POREMEĆAJA  U  PONAŠANJU

Učenici imaju potrebu za zadovoljavanjem  pažnje, ljubavi  i povjerenja. Žele da se dokazuju pred sobom i onima do čijeg mišljenja i ljubavi im je stalo (vršnjacima, nastavnicima, roditeljima...). Nastoje da budu primjećeni, prihvaćeni i shvaćeni onakvi kakvi jesu. Smatra se da je znatan dio problema u ponašanju uslovljen neadekvatnim odnosom porodice i škole prema njihovim primarnim psihosocijalnim potrebama, nerealnim očekivanjima i neodmjerenim zahtjevima  u pogledu školskih postignuća i ponašanja učenika. 

Pojava problema u ponašanju može biti posljedica: 
· Suviše popustljivog nastavnika

· Prestroga disciplina u školi

· Preveliki zahtjevi prema učenicima 

· Nedovoljnog uvažavanja ličnosti učenika i njegovih osobenosti – nastavnici  se  često s mnogo više tolerancije, razumijevanja i naklonosti ophode prema „dobrim“ učenicima, a prema učenicima sa poremećajima u ponašanju  nedovoljno empatično, grubo, s manje uvažavanja.
· Nedovoljno iskazivanje pažnje, povjerenja i razumjevanja za teškoće, probleme, i ciljeve učenika – nastavnici više pažnje obraćaju na učenika kada  se on loše ponaša pa na taj način on zadovoljava svoju potrebu za pažnjom
· Ismijavanje, vrijeđanje i ignorisanje učenika

· Neodmjerena primjena sredstava metode sprečavanja 

( zabrane, primjedbe, kritike, kazne ...)
NAJČEŠĆI OBLICI POREMEĆAJA U PONAŠANJU

Nedisciplinovano ponašanje učenika na času je najčešća ali i najblaža forma ispoljavanja problema u ponašanju. Ovakvo ponašanje može biti motivisano lošom organizacijom nastavnog rada ili nedovoljnom kompetencijom nastavnika. Ako se ovi  razlozi izuzmu  onda je nedisciplinovano ponašanje traženje pažnje od nastavnika ili svojih vršnjaka. Za takvog učenika riječi prijekora, opomene, ne predstavljaju kaznu, već nagradu. Nastavnik ga možda nebi ni primijetio ali uz nepristojno ponašanje takav učenik uspjeva da postane centar pažnje i nastavnika  i učenika u razredu.

Problemi učenika u ponašanju u školi se mogu prema svojoj prirodi grupisati, najšire gledano, na:
· Agresivno (najčešće se definiše kao ponašanje koje dovodi do različitih oblika povreda ili štete izvršeno od strane pojedinca ili grupe usmjereno prema pojedincu koji nije u stanju da se brani. Agresija može biti usmjerena prema  vršnjaku, nastavnicima, roditeljima, prema sebi i objektima u okruženju)
·  Povučeno ponašanje  je najčešće posljedica  sljedećih uzroka i  okolnosti:
· Stidljivost i bojažljivost (nedostatak odgovarajućih sposobnosti,  spretnosti , „loš“ fizički izgled, strah od neuspjeha )

· Reakcija na lišavanje pažnje, ljubavi, podrške 

· Reakcija na odbacivanje ili nedovoljnu prihvaćenost od roditelja, nastavnika,  vršnjaka i uopće  osoba do čijeg mišljenja im je stalo

· Pokušaj bjekstva iz situacije koju doživljavaju kao nepodnošljivu 

· Reakcija na prevelike zahtjeve roditelja ili nastavnika

· Reakcija na neuspjeh u školi i drugim aktivnostima
· Krađe, laganje, varanje kod učenika mogu biti simptomi ozbiljnog poremećaja ili neprilagođenosti uslovima u koji se školuju i žive.
PEDAGOŠKI ASPEKTI RADA SA UČENICIMA KOJI IMAJU POREMEĆAJ U PONAŠANJU

Nastavnici s obzirom na svoju pedagošku obrazovanost, shvatanja, kriterijume procjenjivanja „problema ponašanja“ različito kategorišu čak i istu vrstu problema u ponašanju učenika. Za jednog nastavnika određeno ponašanje je težak problem dok ga drugi tako ne doživljava.

Pouzdaniji kriterijumi za procjenjivanje poremećaja u ponašanju mogu biti:

· U kojoj mjeri ponašanje jednog učenika odstupa od ponašanja ostalih

· Bitno je saznanje da li je to ponašanje trajno ili privremeno 
· Da li je riječ samo o jednom vidu poremećaja u ponašanju
Važno je ne tumačiti  takva ponašanja osobno, već iz njih čuti poziv u pomoć. Roditelji i osoblje škole  imaju ključnu ulogu u rješavanje problema u ponašanju  učenika.

Potrebno je:
· Razgovarati sa roditeljima i upozoriti ih na problem koji smo primjetili – savjetodavni rad
· Insistirati  na redovnoj saradnji 
· Raditi u timu sa stručnjacima ( pedagog, psiholog, socijalni pedagog...)
· Dati učenicima doznanja da vam svoje probleme mogu reći u povjerenju
· Pohvaliti dijete za svaki uloženi trud
· Potaknuti uključivanje sramežljivog djeteta  u zajedničke aktivnosti s ostalom djecom
· Motivisati učenike da prihvate sve članove svog odjeljenja i da poštuju međusobne razlike
· Sukobe među djecom rješavati pred cijelim razredom kako bi djeca imala priliku naučiti metode nenasilnog rješavanja sukoba

SAVJETODAVNI RAD

Važan segment rada učitelja u savremenoj školi je savjetodavni rad. On je veoma značajan u radu sa učenicima koji imaju poremećaj u ponašanju. Od voditelja savjetodavnog pedagoškog razgovora u savremenoj školi se očekuje da pokaže da empatiše učenika, da mu želi pomoći da u što većoj mjeri shvati, razjasni svoje teškoće, probleme, postupke, napetosti i ostala emotivna stanja. U toku razgovora savjetodavac ne bi trebao: osuđivati, naređivati, prijetiti, hladno reagovati ali ni sažaljevati i sve odobravati .

Najvažnije je“ približiti“ se sagovorniku (npr. početi razgovor rečenicom „Slažeš li se sa mojim prijedlogom da malo porazgovaramo? ili „Šta misliš o ponašanju učenika na velikom odmoru?“) i dozvoliti mu da diskutuje.
Savjetodavni rad je veoma dobro sredstvo u preveniciji poremećaja u ponašanju zbog toga trebamo što više razgovarati i približiti se i učeniku i roditelju.

ZAKLJUČAK

Nijedno dijete nije neprijatelj. U odraslima leži uzrok svakog poremećaja u ponašanju djeteta. Trebamo se više okrenuti djeci jer na njima svijet ostaje. 

„Pravo mjerilo civilizovanosti nije broj stanovnika, niti veličina gradova, niti urodi – ne, niti jedno od toga. Pravo mjerilo su ljudi koje dotično društvo proizvodi“. Emerson „ Civilizacija“, 1870. g.
